
চিত্রা

কতই প্রহরী! এ পারে নির্জন তীরে

একাকী উঠেছে ঊর্ধ্বে উচ্চ গিরিশিরে

রঞ্জিত মেঘের মাঝে তুষারধবল

তোমার প্রাসাদসৌধ, অনিন্দ্য নির্মল,

চন্দ্রকান্তমণিময়। বিজনে বিরলে

হেথা তব দক্ষিণের বাতায়নতলে

মঞ্জরিত ইন্দুমল্লী-বল্লরী-বিতানে,

ঘনচ্ছায়ে, নিভৃত কপোতকলগানে

একান্তে কাটিবে বেলা; স্ফটিকপ্রাঙ্গণে

জলযন্ত্রে উৎসধারা কল্লোলক্রন্দনে

উচ্ছ্বসিবে দীর্ঘদিন ছল ছল ছল—

মধ্যাহ্নেরে করি দিবে বেদনাবিহ্বল

করুণাকাতর। অদূরে অলিন্দ-’পরে

পুঞ্জ পুচ্ছ বিস্ফারিয়া স্ফীত গর্বভরে

নাচিবে ভবনশিখী; রাজহংসদল

চরিবে শৈবালবনে করি কোলাহল

বাঁকায়ে ধবলগ্রীবা; পাটলা হরিণী

ফিরিবে শ্যামল ছায়ে।— অয়ি একাকিনী,

আমি তব মালঞ্চের হব মালাকর।
রানী। ওরে তুই কর্মভীরু অলস কিঙ্কর, 

কী কাজে লাগিবি?
ভৃত্য। অকাজের কাজ যত, 

আলস্যের সহস্র সঞ্চয়। শত শত

আনন্দের আয়োজন। যে অরণ্যপথে

কর তুমি সঞ্চরণ বসন্তে শরতে

প্রত্যুষে অরুণোদয়ে, শ্লথ অঙ্গ হতে

তপ্ত নিদ্রালসখানি স্নিগ্ধ বায়ুস্রোতে

